
Povodom popisa stanovništva 2001. godine
Jedno od osnovnih ljudskih prava je pravo slobode nacionalnog izjašnja​vanja, odnosno pravo iskazivanja ili neiskazivanja pripadnosti ili nepri​padnosti naciji, te pravo ostvarivanja svih nacio​nalnih komponenti (nacionalno ime, jezik, kultura, historija, religija, tradicija, opstojnost, državno-ustavna priznatost i ravnopravnost …). 

U tom smislu je i državama, nastalim od bivše SFRJ (bivšim republikama SFRJ), neophod​no ustavno-pravno regulirati status Bošnjaka kao kontinuitet njihovog postojanja na tim teritorijima i nastaviti praksu njihovog iskazivanja kao statis​tičkog nacionalnog modaliteta Muslimana – sada kao Bošnjaka, uva​ženog i reguliranog u matičnoj državi Bošnjaka – Bosni i Hercegovini i priz​natog u međunarodnim okvirima. Time se potvrđuje i oblik nacionalne eman​cipacije kao dio ljudske emancipacije. 

Bošnjaci su narod južnoslavenskog etničkog porijekla i jezika koji se od ostalih Južnih Slavena (Srba, Hrvata, i Crnogoraca) razlikuju po svojem vjer​skom, odnosno kulturno-političkom iskustvu. Oni su pretežno nastanjeni na zapadnom dijelu Balkanskog poluotoka. U tom smislu njihovo hi​storijsko, et​ničko i demografsko središte je Bosna i Hercegovina, skupa sa Sandžakom, bez obzira na njihovu teritorijalnu podjelu između Srbije i Crne Gore. Pored toga, Bošnjaci se jednim manjim dijelom sreću na Kosovu i u Makedoniji. Na cje​lokupnom tom prostoru oni žive u većoj ili manjoj mjeri teritorijalno izmiješani sa Srbima, Hrvatima i Crnogorcima te Albancima i Makedoncima. Uz to je značajna i bošnjačka dijaspora po većim gra​dovima i industrijskim centrima Hrvatske i Slove​nije, te po zemljama zapadne Europe, Sjeverne Amerike i Austra​lije. Posebno je brojna i značajna bošnjačka dijaspora u Turskoj.

U tri posljednja popisa stanovništva – 1971., 1981. i 1991. godine – Boš​njaci su pod svojim tada službeno priznatim etničko vjerskim imenom Musli​man bili treći najbrojniji narod odnosno nacija u bivšoj jugoslavenskoj državi (SFRJ).

Prema popisu iz 1991. u tadašnjoj je Jugo​slaviji živjelo 2.376.646 ljudi koji su se deklarirali kao Muslimani. Od toga ih je preko je preko 80% ili 1.905.018 živjelo u Bosni i Hercegovini, što je činilo 43,7% njenoga ukupnog stanovništva. U ostalim dijelovima bivše Jugoslavije, prema istom popisu Mu​slimana je u Crnoj Gori bilo 89.923, u tzv. užoj Srbiji 173.871, u Vojvodini 6.079, na Kosovu 57.408, u Hrvatskoj 47.603, u Makedoniji 70.000 te u Slove​niji 26.725. 

Naziv Musliman kao etničko odnosno naci​onalno-političko ime potpuno je afirmiran aktima NOP-a 1941-1945., posebno odlukama ZAVNO​BIH-a i ZAVNO Sandžaka, te AVNOJ-a. Poslije 1945. službena politika je na određeni način uki​nula “nacionalno ime” Musliman, koje je u ratu priznala, pošto se pod raznim nacionalističkim pritiscima vratila na građansku politiku nacional​nog “opredjeljivanja” Bošnjaka. Prema tom sta​rom nacionalističkom konceptu, trebalo bi da se bosanski muslimani, kao navodno još etnički amorfna grupa, vremenom nacionalno opredjelju​ju, prema osobnom afinitetu kao Srbi, Hrvati i Crnogorci. Bošnjaci su takvu politiku odlučno odbacili. Komunističke vlasti su tu realnost sagle​dale i krajem šezdesetih godina službeno usvojile, već odranije u praksi rasprostranjeno ime Musli​man kao nacionalnu oznaku za bošnjački etnos. 

Upotreba naziva Bošnjak postupno se aktu​alizira u vrijeme kraha komu​nističkog režima 1989/90. godina. U velikom šarenilu političkih stranaka, grupa i ideja, nastalih raspadom Saveza komunista Jugoslavije i raznih uz njega veza​nih organizacija artikulira se, među ostalim, i bošnja​štvo kroz različite politič​ke, akademske i druge rasprave. 

Od početka agresije na BiH travnja 1992. i neviđenog genocida nad Boš​njacima, te sa organi​ziranjem Armije BiH i herojskim otporom agreso​rima, u narodu se sve češće počelo upotrebljavati ime Bošnjak ili Bošnjaci, kao nacio​nalna oznaka bosanskih muslimana. Bio je to suprotan proces vraćanja u upot​rebu starog bosansko-musliman​skog narodnog imena. To je ime plebiscitarno prihvaćeno na Drugom bošnjačkom Saboru 28. rujna 1993. godine. Ovu je od​luku Skupština Re​publike BiH u travnju 1994. ozakonila u vidu amandmana na Ustav Republike Bosne i Herce​govine. Nakon toga ime Bošnjak (Bošnjaci) po​tvrđeno je Dejtonskim sporazumom od 21. stude​nog 1995. i Ustavom BiH kao njegovim sastavnim dijelom. 

Bošnjaci su svoj jezik uvijek zvali bosan​skim. U srednjem vijeku taj je jezik jedinstveno nazivan slavenskim, ponekad ilirskim, a kasnije u pravilu bosanskim. Prvi poznati spomen bosan​skog jezika nalazi se u jednom notar​skom spisu grada Kotora iz 1436., što znači da je taj naziv i ranije morao biti u upotrebi. U opću upotrebu naziv bosanski jezik ulazi u XVII i XVIII stoljeću.

Ovaj je naziv ostao u službenoj upotrebi i poslije austro-ugarske okupa​cije 1878., bez obzira na agresivne zahtjeve i pritiske sa srpske i hrvat​ske strane da se to ime izbaci iz upotrebe. Bošnja​čka štampa tog vremena koristila je naziv bosan​ski jezik, a hrvatska i srpska svoje odgovarajuće nacionalno ime. Zemalj​ska vlada za BiH je 1907. jednom internom naredbom obavijestila sve nad​ležne organe da se “zemaljski jezik” (Landes​sprache) ima svugdje službeno nazivati srpsko-hrvatskim, odnosno hrvatsko-srpskim. Time je “zvanično” ukinut naziv bosanski jezik, ali je isto​vremeno ostavljeno Bošnjacima pravo da se u svojim autonomnim ustanovama mogu i dalje koristiti tim terminom. Naziv bosanski jezik spontano oživljava prvih mjeseci 1991., kada ga Bošnjaci u svojoj novo​pokrenutoj štampi i publi​cistici sve više počinje upotrebljavati. Bez obzira na ratne godine koje su odmah uslijedile pitanje bosanskog jezika jer i znanstveno razriješeno. To je jezik, koji Srbi zovu srpskim, Hrvati hrvatskim, a Bošnjaci bosanskim. U kolokvijalnom smislu radi se o jednom ili zajedničkom jeziku, mada svaki od njih ima svoj literarni izraz i standard, koji međutim ne preds​tavlja prepreku međusob​nom komuniciranju.

Sigurno da je bošnjaštvo, odnosno bošnjački identitet, kao i svaki drugi nacionalni identitet predstavlja jednu kolektivnu historijsku činjenicu. Nijedan kolektivni identitet, pa ni bošnjački, nije nikakav apsolutno homogeni element. Nacionalni identitet nije samo kolektivna, nego i individualna činjenica. U sva​kom nacionalnom identitetu, a u bošnjačkom možda posebno, postoji mnoštvo nijansi i razlika koje svako od njegovih pripadnika na svoj način doživljava, osjeća i izražava. 

Prema Konvenciji o sprječavanju i kaž​njavanju genocida od usvojenoj na generalnoj skupštini UN-a od 9. prosinca 1948. godine pod tom vrstom zlodjela se podrazumijeva svaka ak​tivnost koja je usmjerena u namjeri potpu​nog ili djelomičnog uništenja jedne nacionalne, etničke, rasne ili vjerske grupe kao takve. 

Još od kraja XVII i početka XVIII stoljeća pa sve do danas, Bošnjaci su kao muslimani izlo​ženi skoro stalnom genocidu. Tokom čuvenog velikog rata 1683-1699. brojni su Bošnjaci protje​rani iz Mađarske, Slavonije, Like, Dalma​cije i Boke Kotorske. Oni koji nisu uspjeli izbjeći pred austrijskim i mletačkim oružjem pobijeni su ili silom pokršteni. Na početku XVIII stoljeća odig​rala se poznata “istraga poturica” u kojoj svi mu​slimani (Bošnjaci) koji su živjeli na području stare Crne Gore pobijeni ili protjerani a sve njihove džamije uništene i spaljene. Svaki veći politički potres na centralnom južnoslavenskom prostoru u posljednjih 300 godina donosio je Bošnjacima manje ili više brojna ubijanja, progone i otimanje imovine. Uvijek je cilj bio, kao u “istrazi potu​rica”, fizičko uništenje i duhovno zatiranje Boš​njaka kao muslimana. Sve se to na nemirnom bal​kanskom tlu skoro ravnomjerno ponavljalo u ci​klusima od 20, 30, ili 40 godina. 

U vrlo složenom oslobodilačkom i građan​skom ratu u Jugoslaviji 1941-1945. Bošnjaci su bili izloženi krajnje surovom dvostrukom genoci​du. Na jed​noj strani bili su žrtve ustaške Nezavis​ne države Hrvatske (NDH), a s druge strane srp​skih četnika Draže Mihajlovića. Procjenjuje se da je u ratu 1941-45., uglavnom po genocidnoj osno​vi stradalo između 86.000 i 103.000 Bošnjaka što je predstavljalo 7‑8% njihove ukupne tadašnje populacije. Tako su Bošnjaci, poslije Židova, pro​centualno najviše stradali na teritoriju Jugoslavije. 

Na kraju Bošnjaci su u procesu raspada Ju​goslavije i dvostruke agresije na Bosnu i Herce​govinu 1992.-1995. godine postali žrtvom novih genocida apokaliptičnih razmjera. Dok se sve posljedice ove sablasne tragedije nisu još ni blizu sagledale niti ublažile, počele su od sredine 1999. stizati vijesti o novim progonima Bošnjaka, ovaj put na Kosovu, a opet u ime jednoga isključivog nacionalističkog programa. Genocid se tako stalno održava i produžava nad bošnjačkim narodom. 

****

Prema našim saznanjima koja se temelje na rezultatima izbora za Vijeća nacionalnih manjina, velika većina Bošnjaka se u biračkim spiskovima pod rubrikom nacionalnost vodi kao «Musliman». 

Zbog toga vas molimo da u organu koji vodi biračke spiskove u općini (gradu) Vašeg prebivali​šta izvršite izmjenu nacionalne pripadnosti, te umjesto Musliman upišete Bošnjak.

Za takvu promjenu nisu potrebni nikakvi dokumenti niti posebni zah​tjevi, dovoljna je samo vaša izjava i usmeni naputak onima koji vode biračke spiskove.

